
Почитувани, 
По разгледувањето на објавениот предлог на Законот за заштита на личните податоци, Би сакале да го дадеме својот коментар на дел од одредбите, а согласно досегашната пракса.
Член 69

Обука за заштита на личните податоци


(1) Агенцијата подготвува и спроведува обука за вработени во контролори, односно обработувачи, како и за офицери за заштита на личните податоци при што издава сертификати, за што води евиденција.


(2) Обуките се организираат со цел вработените во контролорите, односно обработувачите да се стекнат со знаења од областа на заштитата на личните податоци, како и со цел офицерите за заштита на личните податоци да се стекнат со знаења и вештини по однос на практиките и прописите за заштита на личните податоци и со способност да ги извршуваат работите од членот 43 на овој закон.


(3) Распоредот на спроведување на обуките од ставот (1) на овој член се објавува на веб страницата на Агенцијата.


(4) Трошоците за обука од ставот (1) на овој член паѓаат на товар на контролорот, обработувачот, односно физичкото лице, а се однесуваат на покривање на реалните трошоци потребни за организирање и спроведување на обуката.


(5) На вработениот во контролорот, обработувачот, односно физичкото лице, како и за офицерот за заштита на личните податоци кои учестувале на обука, Агенцијата им издава сертификат со важност од две години од денот на неговото издавање.  


(6) Начинот на спроведување на обуката од овој член, програмата за обука за заштита на личните податоци, формата и содржината на образецот за сертификатот, како и начинот на водењето на евиденција за издадените сертификати го пропишува директорот на Агенцијата. 


(7) Обуката од овој член ја спроведува комисија формирана од страна на директорот на Агенцијата.


(8) За работата на комисијата, членовите на комисијата имаат право на надоместок според реалните трошоци  потребни за спроведување на обуката, при што висината на надоместокот се утврдува со акт на директорот на Агенцијата.
Во врска со став 5 од овој член, се наметнува прашањето дали важноста од 2 години за издадениот сертификат значи дека носителот на сертификатот повторно ќе полага за нов сертификат или не? Потребно е допрецизирање на одредбата, а истовремено и усогласување со член 46 став 6 од истиов предлог текст (Сертификатот се издава на контролорот или обработувачот за период не подолг од три години и може да биде обновен под истите услови, доколку релевантните барања и понатаму се исполнуваат. Сертификатот се повлекува од страна на сертификационите тела од членот 47 на овој закон или од Агенцијата, кога барањата за сертификација не се исполнети или веќе не се исполнуваат)
Член 88

Акт за начинот на вршење на видео надзор и контролни налепници

(1) Контролорот пред да започне со обработка на личните податоци преку системот за вршење на видео надзор должен е да ги достави на мислење актот со кој го уредува начинот на вршење на видео надзор и анализата од членот 87 на овој закон.

(2) Во случај кога Агенцијата ќе констатира дека се применети прописите за заштита на личните податоци за воспоставување на систем за вршење на видео надзор, издава позитивно мислење за вршење на видео надзор и контролни налепници за означување на камерите.

(3) Агенцијата издава негативно мислење за вршење на видео надзор, во случај кога ќе констатира дека не се применети прописите за заштита на личните податоци за обработка на личните податоци преку систем за вршење на видео надзор.

(4) Контролорот при вршење на периодичната оценка од членот 87 на овој закон, должен е да постапи согласно ставот (1) на овој член, при што Агенцијата одлучува согласно ставовите (2) и (3) на овој член.

(5) Контролните налепници за означување на камерите од ставот (2) на овој член Агенцијата ги издава со важност од 30 месеци, сметано од денот на нивното издавање.

(6) Висината на надоместокот за издавање на контролните налепници за означување на камерите се одредува врз основа на реалните трошоци за нивното изработување.

(7) Формата и содржината на образецот на известувањето за вршење на видео надзор, формата, содржината, квалитетот и начинот на поставување на контролните налепници за означување на камерите, како и начинот на издавање на мислењето на Агенцијата ги пропишува директорот на Агенцијата. 
Брзата промена и надоградба на техничките уреди допринесува за честа промена и на уредите за видео надзор. Дали при промена на модел/тип на камера поради дотраеност/квалитет на снимање/дефект може да се користи постоечка налепница или се издава нова, за секоја камера? Дали Контролорот е должен, по извршена анализа за утврдување на потребата за промена на квалитетот на уредите за видео надзор, да ја известува и Агенцијата за ЗЛП, доколку има само технички промени, а бројот на регистрирани уреди останува ист? Во насока за добивање на одговор за овие прашања предлагаме допорецизирање на овој член и/или подетално уредување на постапката со подзаконски акт.
Глава„IX. ПРЕКРШОЧНИ ОДРЕДБИ„ 
Во делот на одредбите кои ја сочинуваат оваа глава од законот би сакале да реагираме на предвидените глоби односно нивното енормно зголемување од сегашните во распон до 2000 евра во денарска противвредност, до предложените од 2% до 4% од вкупниот годишен приход на правното лице. Ова се драконски казни особено за правни лица  кои даваат услуги и соодветно на тоа имаат многу корисници, што остава голем простор за евентуални прекршоци.

Во насока на претходно кажаното напоменуваме и дека во оваа глава на одредби од предлог законот не е предвидена едукација и можност за добивање на дополнителен рок за отстранување на констатираните пропусти, со оглед на предизвиците во примената на овој закон. Со оглед на висината на казните, кај поголем Контролор висината на казната за мал прекршок може да биде поголема сума за наплата. Едукацијата е корисна за ситуации каде што нема злоупотреба на лични податоци од поголем обем, туку се работи за единствен случај  и каде што корективна мерка може да е промена на интерни акти или процеси кај Контролорот, заради природата на работата на истиот и законските обврски кои е должен да ги исполни. 

Затоа предлагаме да се предвиди едукацијата, како и да се изменат одредбите за предвидените глоби во насока на нивно намалување, односно задржување на сегашното законско решение во овој дел.

Се надеваме дека нашите коментари ќе бидат земени во предвид.
Со почит,

